
Quants parcs datti e quants dovri insumma?
Ina survista dals parcs da muntada naziunala

DA CLAUDIA CADRUVI / ANR

■ Dapertut vegnan planisads «parcs da
muntada naziunala». L’anr porscha ina
survista. Prest tschient onns a la lunga è il
Parc Naziunal stà l’unic parc da natira en
Svizra. Dapi il 2008 crescha la concurren-
za. Trais ulteriurs parcs han obtegnì en il
fratemp il label «parc da muntada naziu-
nala», di Flavia Rivola da l’Uffizi federal
d’ambient. I sa tracta dal Parc regiunal Ent-
lebuch, dal Parc regiunalThal e dal Parc da
recreaziunTuritg-Sihlwald. 14 auters parcs
sa chattan da preschent en la fasa da plani-
saziun ed obtegnan sustegn finanzial da la
confederaziun. Duas autras regiuns aspire-
schan per medemamain obtegnair daners
per planisar in parc cun il label «da mun-
tada naziunala». La grafica da l’Uffizi fede-
ral d’ambient mussa ils parcs gia realisads
u en planisaziun. La surfatscha da tut las
regiuns che duessan daventar parcs corre-
spunda pli u main al chantun da Berna.

Anc auters han mustgas sin il label
Sin la carta mancan anc otg regiuns che
han era mustgas d’obtegnair il label.
Quellas regiuns n’han anc betg inoltrà
ina dumonda per sustegn finanzial tar la
confederaziun. I sa tracta da duas regiuns
en la Romandia, duas regiuns en il Tes-
sin, duas en la Svizra centrala e duas en
la Svizra orientala.

Ma quants parcs da natira dovri in-
summa en Svizra? Sin questa dumonda na
po l’Uffizi federal d’ambient dar nagina
resposta concreta. La confederaziun na
veglia betg scriver avant quants parcs ch’i
dettia, di Rivola. Las regiuns possian can-
didar dad ellas anora. Tuttas regiuns sajan
suttamessas a las medemas prescripziuns
e la «qualitad d’ina cuntrada» saja decisi-
va per obtegnair il label da parc «cun mun-
tada naziunala». La finala vegnia quai a
dar ina concurrenza tranter ils parcs ed il
basegn da la populaziun decidia tgenins
parcs che possian subsister.

Davent dal 2012 metta la confedera-
ziun a disposiziun mintg’onn 10 mil-
liuns francs per sustegnair ils parcs. Il
Parc Naziunal Svizzer, fundà il 1914, na
vegnia betg alimentà da quests daners, di
Rivola. El saja suttamess ad ina atgna le-
scha cun ina finanziaziun speziala.

CUN CLAUDIO LARDI HA DISCURRÌ
CLAUDIA CADRUVI / ANR

Sche tut va sco planisà posseda il
Grischun en il futur quatter u tschintg
parcs – tut tenor sco ins dumbra. N’è
quai betg da memia? Cusseglier gu-
vernativ Claudio Lardi prenda posi-
ziun sco manader dal departament
d’ambient.

En Svizra datti uss quatter parcs da
la natira. 14 regiuns obtegnan da
preschent sustegn finanzial da la
confederaziun per planisar in parc

ed anc autras regiuns vulan parcs.
Tge schais Vus da quest svilup?

Claudio Lardi: Davart ils parcs ordai-
fer noss chantun na pos jau dir nagut.
Il chantun Grischun sustegna il Parc
Adula, il Parc Ela ed il Parc Beverin
sco era la Biosfera Val Müstair. Nus
avain tremess las dumondas corre-
spundentas a la confederaziun per ob-
tegnair contribuziuns per la fasa da
realisaziun.

Èsi tenor Vus bun sche quests quat-
ter parcs vegnan realisads?

Segir. Uschiglio n’avess la regenza betg
tramess las dumondas a Berna. Quai è
in bun svilup.

Uss hai dà quasi tschient onns
mo il Parc Naziunal. En il futur
datti blers parcs da natira.
Uschia va bain a perder l’exclusi-
vitad.

Per ina cuntrada sco il Grischun u sco
la Svizra n’è il dumber da parcs nagin
problem.

Cun parcs vul ins giavinar la glieud

en ina regiun. Funcziuna quai anc
cun tants parcs?

Cun parcs vul ins en emprima
lingia era cuntanscher ina tscherta
protecziun per ina zona. Da l’autra
vart han ils parcs ina muntada
economica. Nus remartgain adina
dapli che la glieud giavischa in turis-
sem miaivel – cunzunt en nossa so-
cietad che vegn adina in pau pli ve-
glia. La glieud va pli savens a
viandar. E per gliez è in label da
parc per ina regiun tuttavia giavi-
schaivel.

Prest tschintg parcs en il Grischun?

Inoltrà dumonda
da finanziaziun
Dumonda da concessiun
dal label da parc

Parcs en realisaziun

Parcs da muntada naziunala

Parc Naziunal Svizzer

Peter Hasler nov president
da La Posta

■ Il cussegl federal ha elegì
Peter Hasler sco nov presi-
dent dal cussegl d’administra-
ziun da La Posta. Hasler rem-
plazza Claude Béglé che ha
demissiunà suenter ina gron-
da campagna en las medias.
Sco quai che cusseglier federal
Moritz Leuenberger è s’exprimì
ier envers las medias saja il
squitsch sin Claude Béglé vegnì
uschè ferm ch’el haja pers la
confidenza necessaria per diri-
ger vinavant il cussegl
d’administraziun da La Posta.
Decisiv saja stà l’audiziun da di-
versas persunalitads involvadas
en la chaussa dal venderdi pas-
sà. Quella discussiun en il rom
da la gruppa da lavur (Siegen-
thaler/Werder) che prepara las
proximas elecziuns en il cussegl
d’administraziun da La Posta ha
demussà che Béglé ha pers la
confidenza necessaria. En vista
a quella situaziun ha Leuenber-
ger prendì contact cun Peter
Hasler che è stà pront da surpi-
gliar questa nova incumbensa.
Ils ultims dis ha Leuenberger

retschavì ina pluna annunzias.
Quella da Hasler n’era betg en il
mantun, ha Leuenberger preci-
sà.

Peter Hasler che ha 63 onns
è s’engaschà durant blers onns
en diversas funcziuns tranter
politica ed economia. Hasler è
conuschent sco exponent da
l’economia. En quella funcziun

ha el prendì part 21 giadas a dis-
cussiuns en l’Arena da la televi-
siun FS 1. Da 1993 fin 2006 ha
el presidià l’Associaziun svizra
dals patruns. Il giurist Hasler è
commember da divers cussegls
d’administraziun sco Suva,
ospital da l’Universitad da Tu-
ritg. El vegnia a sa distgargiar da
diversas scharschas ed a reservar
il temp necessari per manar il
cussegl d’administraziun da La
Posta, ha il nov president since-
rà a chaschun da la conferenza
da pressa a Berna. El na vegnia
betg a s’exprimer oz davart
l’avegnir da La Posta, mabain a
respectar las strategias formula-
das dal departament per ils onns
2010–2013. El stettia 100%
davos quellas finamiras che pre-
tendian da La Posta in bun ser-
vetsch public en tut la Svizra ed
ina politica da persunal sociala
ed adequata al temp. Hasler sur-
piglia immediat ses nov post e
vegn a represchentar La Posta en
las actualas discussiuns parla-
mentaras en connex cun la revi-
siun da la lescha postala.

DA LUCAS DEPLAZES / ANR

Suenter cuort temps en
uffeci ha Claude Béglé

stuiu demissiunar pervia
dil squetsch massiv da di-
versas varts, principal-
mein ellas medias. Sia
moda e maniera da com-
municar e da semetter sez
el center, enstagl la caussa
sezza, han dau la frida de-
cisiva. Che quei ei era
stau ina campagna dirigi-
da da divers adversaris ei
strusch da dubitar. El ha
denton dau sez ad els ina
buna basa per l’attacca
intensiva e nauscha. La
relaschada anetga dil
schef dal concern Michel
Kunz ha leventau intern
malruaus e malcapien-
tscha. Sias diversas pro-
postas da reformar La
Posta ein bein stadas cu-
raschusas ed innovativas.
Cun sias explicaziuns pu-

blicas diffusas e contra-
versas ha el procurau per
malruaus e malsegirezia
lunsch entuorn. Ina caus-
sa era clara. Béglé vuleva
dapli cumpetenzas en las
funcziuns operativas, quei
che ha stuiu menar a dif-
ferenzas internas cun
duas demissiuns el cussegl
d’administraziun. Ina
paupra figura ha el fatg el
recent «Club» dalla Tele-
visiun Svizra, nua che sia
posiziun ei semussada
malsegira, opportuna e
contraversa. Tal sedepur-
tar ha dau muniziun a ses
adversaris. La discussiun
interna da venderdis var-
gau ha demussau che Bé-
glé veva piars tut sustegn
e tutta carteivladad. En
quella situaziun ha Leu-
enberger stuiu agir.

Cun proponer Peter
Hasler gia il di suen-

ter la demissiun da Béglé
ha cusseglier federal Mo-
ritz Leuenberger spin-
drau sia pial. El ha desi-
stiu da stuschar vidaneu
buns amitgs e proponiu
al cussegl federal in can-
didat che ha perschuadiu.
Peter Hasler ei in um
dall’economia, in um
versau, bein enconu-
schent per siu talent da
communicar e sia habili-
tad da negoziar cun ils
partenaris socials. Peter
Hasler ei ina persunalitad
cumprovada cun gronda
experientscha che vegn a
procurar per ruasseivla-
dad tier il persunal e
tier ils clients. Quei ei
tonpli necessari en vesta
alla revisiun dalla lescha
postala che prevesa ina
liberalisaziun totala cun
novas sfidas pil futur.
Peter Hasler ei ina buna
sligiaziun.

■ PUGN DA VESTA

Ina buna sligiaziun

Parc naziunal cun ina atgna lescha
1 Parc Naziunal Svizzer

Parcs «da muntada naziunala»
2 Parc regiunal Unesco biosfera

Entlebuch
3 Parc regiunal Thal
4 Parc natiral da recreaziun

Turitg-Sihlwald

Candidaturas per in label da
«parc cun muntada naziunala»

5 Binntal
6 Chasseral
7 Diemtigtal
8 Ela
9 Gantrisch

10 Thunersee-Hohgant
11 Biosfera Val Müstair
12 Beverin
13 du Doubs
14 Gruyère Pays-d’Enhaut
15 Jurapark Aargau
16 Parc jurassien vaudois
17 Pfyn-Finges
18 Biosfera Val d’Hérens

Aspirants per ina candidatura
Parc Adula
Naturpark Urschweiz

